
Zenbakiaren lilura 'pian' 

Gaur pi zenbakiaren nazioarteko eguna ospatzen dute hainbat tokitan, martxoaren 14a (3aren 14a) delako. 
Irune Lasa 

Donostia 

Batek daki ospearen bidezidorrak non galtzen diren. Horren adibide da William Shanks (1812-1882). Matematikari amateurra barnetegi baten jabe zen Ingalaterran, eta horrek astia uzten zion bere zaletasunean aritzeko: eguna joan eguna etorri, goizak konstante matematikoen inguruko kalkuluak egiten pasatzen zituen, eta arratsaldeak, berriz, goizean egindako horiek egiaztatzen. 

Eulerren zenbakiaren eta e zenbakiaren zifra ugari kalkulatu zituen; zenbaki lehenen zerrenda bat publikatu zuen, 60.000 zifrarekin, eta 2, 3, 5 eta 10en logaritmo naturalak topatu, 137 posiziotaraino. 

20 urteko lanarekin, pi zenbakiaren 707 hamartar kalkulatu zituen Shanksek, eta 1873an argitaratu. Eta misterio bati bide eman zion: hamartar horiek guztiak aztertuta, zazpi zenbakiaren eskasia susmagarri bat zegoela ohartu zen William De Morgan matematikari ezaguna. 

XX. mendera arte ez zen argituko misterioa. 1944an, D. F. Fergusonek akatsa topatu zuen Shanksek kalkulatutako 528. hamartarrean. Jakina, akastunak ziren haren ondorengo hamartar guztiak ere. Eta, horregatik, 20 urte luzean egindako akats bakarrarengatik da ezagun William Shanks, 527 hamartar zuzen kalkulatu arren. 

Fergusonek pi zenbakiaren 808 hamartar zuzen kalkulatu zituen geroxeago, 1947an; hori bai, Shanksek ez bezala, kalkulagailu mekaniko batekin. Ordenagailuekin, 1949an 2.000 hamartar kalkulatu zituzten, eta ez zegoen zazpien urritasunik. Orain arte egindako ausazkotasun test estatistiko guztiak gainditu dituzte pi zenbakiaren hamartar sekuentziek. 

Ordenagailuekin, gaur egun, ofizialki piaren 206.000 milioi hamartar daude kalkulatuta. Ofizialki kalkulatu ez direnak bilioi batetik gora dira. 

Jakina, ez da sekula lortuko hamartar guztiak kalkulatzea, azkenik gabeko zenbakia baita. Pi zenbakia diametroaren eta zirkunferentziaren arteko erlazioa adierazten duen konstantea da. Irrazionala da, ezin baita bi zenbaki naturalen arteko zatikizun gisa adierazi; transzendentea ere bada, hots, ez da zenbaki osoak dituen polinomio baten soluzioa. 

ZIRKULUAREN KOADRATURA. Azken hori jakinda, horren ezaguna zen greziarren garaiko erronka ezinezkoa zela ondorioztatu ahal izan zen: konpasarekin eta erregelarekin bakarrik ezinezkoa da zirkulu baten azalera bereko karraturik egitea. Alegia: ezinezkoa da zirkuluaren koadratura. 

Badu pi zenbakiak zerbait gizakia mendeetan liluratu duena. Eta lilura horren erakusle gaurko ospakizuna. Eguna aitzakia hartuta, eskoletan eta matematikarien artean ospatuko da martxoaren 14a (3-aren 14a), batez ere mundu anglosaxoian, hizkuntzak hala ahalbidetzen duelako, euskarak bezala. Esaterako, MIT ezagunak (Massachussettseko Institutu Teknologikoa) badu eguna ospatzeko modu berezia: institutuan ikasketak egingo dituzten ikasleek onarpen gutunak gaur jasoko dituzte. 

Jolaserako aukera ugari ematen dituen zenbakia da gaur gogoratzen dena. Adibidez, martxoaren 14 batean jaio zen, nor eta Albert Einsten. Google Interneteko bilatzailearen bi jabeek enpresa burtsara atera zutenean 14,159265 milioi akzio merkaturatu zituzten. 

3,1416 Lapsus Temporal ezaguna egiten zaizue? Pi-LT gehiago, ezta? Oraindik izenik ere ez zuenean, metal talde bizkaitarra lokalean abesti bat grabatzen ari zela, argia joan eta grabazioa eten zen, abestiaren 3,1416. minutuan; hortik izena. 

Memoria lehiaketetan ere erabiltzen dira pi zenbakiaren hamartarrak. Badira milaka hamartar ahoz errezitatzeko gai diren gizakiak, baina zalantzak daude marka askoren zilegitasunari buruz. 

Hamartarrak gogoratzeko mnemoteknia tekniketan bitxienak piemak dira. Asko daude, baina hona hemen adibide bat: (hitz bakoitzaren hizki kopurua hamartar bat da) «How I want a drink, alcoholic of course, after the heavy lectures involving quantum mechanics. All of thy geometry, Herr Planck, is fairly hard (...) 3,14159265358979323846264». Itzulpena: «Zenbateraino desiratzen dudan edaria, alkoholikoa jakina, mekanika kuantikoari buruzko irakurketa astunen ondoren. Zure geometria guztia, Planck jauna, nahiko gogorra da (...)». 

